
			ཅེས་སྔགས་ཀྱི་རྣལ་འབྱོར་པ་རྣམས་འཆི་འཕོ་བའི་ཚེ། དཔའ་བོ་དང་མཁའ་འགྲོ་མ་རྣམས་ཀྱིས་མཁའ་སྤྱོད་ཀྱི་གནས་སུ་ཁྲིད་པར་གསུངས་པ་དང་དོན་མཚུངས་པར་འདིའི་སྒོ་ནས་གཤིན་པོ་ལ་སྒྲིབ་སྦྱོང་གི་ཆོ་ག་བྱས་ན་ཕན་ཡོན་ཤིན་ཏུ་ཆེ་བ་གདོན་མི་ཟ་བས། འདིར་དཔལ་ལྡན་དུས་གསུམ་མཁྱེན་པའི་ཐུགས་དམ་བདེ་མཆོག་ལྷ་ལྔ་ལ་བརྟེན་པའི་གཤིན་པོ་རྗེས་སུ་འཛིན་པའི་ལྷོ་སྒོའི་ཆོ་ག་འཆད་པར་བྱ་བ་ལ་གཉིས། སྔོན་འགྲོ་དང་། དངོས་གཞིའི་བྱ་བའོ། །

			དང་པོ་ནི། སྒྲུབ་པ་པོ་ཡི་དམ་འདིའི་དཀྱིལ་འཁོར་དུ་དབང་བསྐུར་བ་ཐོབ་ཅིང་། བསྙེན་པ་སྔོན་དུ་སོང་བས། སྤྱིར་ལྷོ་སྒོའི་ཆོ་ག་མ་བྱས་པའི་སྔོན་དུ་ཡི་དམ་གང་ཡིན་པ་དེའི་བདག་མདུན་བུམ་གསུམ་གྱི་དཀྱིལ་འཁོར་སྒྲུབ་ཅིང་མཆོད་པ་སོགས་བྱ་དགོས་ཤིང་། ཁྱད་པར་གཤིན་པོ་ལ་དབང་བསྐུར་ན་བདག་ཉིད་འཇུག་ཅིང་དབང་བླང་བ་ཡང་ངེས་པར་དགོས་ལ། དབང་མི་བསྐུར་ནའང་ལྷོ་སྒོའི་ཆོ་ག་འདི་བཞིན་བྱ་བ་ལ་ཆོ་ག་བྱེད་པ་པོ་དེ་ཉིད་དམ་ཚིག་དང་སྡོམ་པ་རྣམ་པར་དག་པ་ཞིག་དགོས་པས། ཡུལ་དུས་ཀྱི་དབང་གིས་རྩ་ལྟུང་ཤིན་ཏུ་འབྱུང་ཉེ་བས་དམ་སྡོམ་ཉམས་པ་གསོ་བ་ལ་དབང་ལེན་པ་འདི་མེད་དུ་མི་རུང་བ་ཡིན་ནོ། །འོན་ཀྱང་གློ་བུར་དུ་དམིགས་བསལ་བྱ་དགོས་པ་བྱུང་ན་རྗེ་བརྒྱད་པས་མཛད་པའི་བདེ་མཆོག་ལྷ་ལྔའི་མངོན་རྟོགས་བཞིན་བདག་བསྐྱེད་བསྒོམ་པ་དང་། རྣམ་རྒྱལ་བུམ་པ། ལས་བུམ་བསྒྲུབ་པ་བཅས་ནི་ངེས་པར་སྔོན་དུ་འགྲོ་དགོས་སོ། །

			གཉིས་པ་དངོས་གཞིའི་ཆོ་གའི་སྡོམ་ནི།

			དང་པོ་ཆས་གཞུག་ནི། དཀྱིལ་འཁོར་གྱི་ལྷོ་སྒོར་སྦྱང་སྟེགས་ཁྲུ་གང་གྲུ་བཞི་བ་བྱུང་ལྔས་བྱུགས་པ་ལ། པད་དཀར་འདབ་བརྒྱད་ཀྱི་ལྟེ་བར་འཁོར་ལོ་རྩིབས་བརྒྱད་བྲིས་པའི་སྟེང་དུ། ཕུང་པོ་དངོས་ཡོད་ན་བགེགས་བསྐྲད་ནས་གནས་ཡིག་གདགས་པ་རྣམས་ལག་ལེན་དམིགས་ཁྲིད་ཟུར་དུ་བྲིས་པ་ལྟར་བྱས་ལ་བཞག །མེད་ན་ཤིང་སྟག་པའི་བྱང་བུའམ་ཤོག་བུ་ལ་གུར་གུམ་གྱིས་གཤིན་པོའི་གཟུགས་བརྙན་སྙིང་གར་ནྲྀ་དང་རྩ་རིག་མིང་ཡིག་རྣམས་བྲིས་པའམ། གུར་གུམ་གྱིས་བྲིས་པའི་མིང་ཡིག་ཁོ་ན་བཀོད་ཀྱང་རུང་ལ། གཞན་ཡང་མཁོ་བའི་ཡོ་བྱད་རྣམས་ཚང་བར་བྱའོ། །

			གཉིས་པ་རྟེན་བསྐྱེད་པ་ནི། ལས་བུམ་གྱི་ཆུ་ཀུ་ཤས་འཐོར་ཏེ། ཨོཾ་ཁཎྜ་རོ་ཧེ་ཧཱུཾ་ཧཱུཾ་ཕཊ་ཀྱིས་བསངས། སྭ་བྷཱ་ཝས་སྦྱངས། སྟོང་པའི་ངང་ལས་ཚེ་འདས་ཀྱི་མིང་ཡིག་དང་པོ་ཐིག་ལེས་བརྒྱན་པའམ། ཡང་ན་ནྲྀ་ལས་ཚེ་འདས་ཆེ་གེ་ཞེས་བྱ་བ་ཕུང་པོ་དང་ཁམས་དང་སྐྱེ་མཆེད་ཆ་ལུགས་ཡོངས་སུ་རྫོགས་པ་གསོན་པོའི་རྣམ་པ་ཇི་ལྟ་བར་གྱུར་པར་བསྒོམ། 

			གསུམ་པ་རྣམ་ཤེས་དགུག་པ་ནི། རྡོ་རྗེ་ནང་བསྡམས་ཀྱིས་མཛུབ་མོ་གཉིས་བརྐྱངས་པ་ཅུང་ཟད་བཀུག་ནས་ལྕགས་ཀྱུ་ལྟར་བྱས། མཐེའུ་ཆུང་གཉིས་ཁབ་ལྟར་གཤིབས་ནས་བརྐྱང་བ་གསང་བའི་ལྕགས་ཀྱུའི་ཕྱག་རྒྱ་རོའམ། སྦྱང་རྟེན་གང་ཡིན་པ་དེའི་མགོར་བཞག་ལ། ཨོཾ་བཛྲ་ས་ཏྭ་ཧཱུྃ་ཛཿ ཞེས་བརྗོད། རྗེ་བཙུན་རྩ་བ་དང་བརྒྱུད་པར་བཅས་པའི་དཔལ་ལྡན་བླ་མ་དམ་པ་རྣམས་ཀྱི་བདེན་པ་དང་། སངས་རྒྱས་ཀྱི་བདེན་པ་དང་། ཆོས་ཀྱི་བདེན་པ་དང་། དགེ་འདུན་གྱི་བདེན་པ་དང་། བདེན་པར་སྨྲ་བ་ཐམས་ཅད་ཀྱི་བདེན་པ་དང་། དེ་བཞིན་གཤེགས་པ་དང་། རྡོ་རྗེ་དང་། རིན་པོ་ཆེ་དང་། པདྨ་དང་། ལས་ཀྱི་རིགས་སུ་བཞུགས་པ་ཐམས་ཅད་དང་། སྙིང་པོ་དང་། ཕྱག་རྒྱ་དང་། གསང་སྔགས་དང་། རིག་སྔགས་ཀྱི་ལྷའི་ཁྱད་པར་ཐམས་ཅད་དང་། བཅོམ་ལྡན་འདས་དཔལ་འཁོར་ལོ་སྡོམ་པའི་ལྷ་ཚོགས་འཁོར་དང་བཅས་པ་རྣམས་ཀྱི་བདེན་པའི་བྱིན་གྱིས་བརླབས་ཀྱིས་ཚེ་ལས་འདས་པ་ཆེ་གེ་ཞེས་བྱ་བ་གང་དུ་གནས་ཀྱང་སྐད་ཅིག་ཉིད་ལ་མཆིས་པར་གྱུར་ཅིག །ཅེས་ལན་མང་དུ་བྱ། ཨོཾ་བཛྲ་ཨཾ་ཀུ་ཤ་ཛཿ པཱ་ཤ་ཧཱུྃ། སྥོ་ཊ་བཾ། ཨཱ་བེ་ཤ་ཧོཿ སྒོ་བ་བཞིའི་སྔགས་དང་ཕྱག་རྒྱས་དགུག་གཞུག་བཅིངས་དབང་དུ་བྱ། 

			རྒྱས་པར་སྤྲོ་ན་ངན་སོང་འགུག་དྲལ་བྱ་བར་གསུངས་པས། རང་ཧེ་རུ་ཀར་གསལ་བའི་ཐུགས་ཀའི་ཧཱུྃ་ལས་འོད་ཟེར་ལྕགས་ཀྱུ་ལྟ་བུ་འཕྲོས་པས་ཚེ་འདས་ཀྱི་རྣམ་ཤེས་ཨ་ཐུང་ཁ་དོག་དམར་ཞིང་གསལ་བའི་གཟུགས་ཅན་བཀུག་ནས་རྟེན་གྱི་སྤྱི་བོ་ནས་ཞུགས་ཏེ་སྙིང་གར་ཐིམ་པར་མོས་ལ། ཁུ་ཚུར་གཉིས་བཀན་པའི་མཛུབ་མོ་མདུད་དེ་གྱེན་དུ་འཕང་བ་ལྟུང་བ་སློང་བའི་རྒྱས། ཨོཾ་སརྦ་ཨ་བཱ་ཡ་ཨཱ་ཀརྵ་ཎ་བི་ཤོདྷ་ན་བཛྲ་ས་མ་ཡ་ཧཱུྃ་ཕཊ། ངན་འགྲོ་དང་ཁྱད་པར་ཚེ་འདས་བཀུག་སྟེ་དཀྱིལ་འཁོར་གྱི་ཁྱམས་ལ་བཞག་ནས། དེ་དག་གིས་བཅོམ་ལྡན་འདས་བདག་ཅག་སྡུག་བསྔལ་གྱིས་གཟིར་བ་འདི་ལས་བསྐྱབ་ཏུ་གསོལ། བདག་ཅག་རྣམས་སངས་རྒྱས་དང་ཆོས་དང་། དགེ་འདུན་དང་ཁྱོད་ལའང་སྐྱབས་སུ་མཆིའོ་ཞེས་སྐྱབས་སུ་འགྲོ་བར་བྱས་པའི་མོས་པ་བརྟན་པོ་བྱའོ། །

			དེ་ནས་རྡོ་རྗེ་བསྡམས་པ་ལས་མཐེ་བོ་གཉིས། གུང་མོ་གཉིས། མཐེའུ་ཆུང་གཉིས་རྣམས་བརྐྱང་སྟེ་སྦྱར་ནས་ཕན་ཚུན་འདྲུད་པ་སྡིག་པ་འཇོམས་པའི་རྒྱས། ཨོཾ་བཛྲ་པཱ་ཎི་བི་སྥོ་ཊ་ཡ་སརྦ་ཨ་པཱ་ཡ་བྷནྡྷ་ནཱ་ནི་པྲ་མོཀྵ་ཡ་སརྦཱ་པཱ་ཡ་ག་ཏེ་བྷྱཿ། སརྦ་སཏྭཾ་སརྦ་ཏ་ཐཱ་ག་ཏ་བཛྲ་ས་མ་ཡ་ཏྲཱཊ། ཅེས་པའི་སྔགས་ལན་གསུམ་བརྗོད་པས། ངན་འགྲོ་བ་རྣམས་ཀྱི་སྡིག་པ་ཐམས་ཅད་རྣམ་པར་སྦྱངས་ནས། བཅོམ་ལྡན་འདས་དཔལ་འཁོར་ལོ་སྡོམ་པའི་ཞབས་དྲུང་དུ་སྐྱེས། ངན་སོང་གི་རྟེན་རྣམས་བ་ཚྭ་ཅན་གྱི་རྒྱ་མཚོར་དོར་བར་བསམ་པར་བྱའོ། །དེ་ནས་སྡིག་པ་འདྲལ་བ་ནི། ཨོཾ་སརྦ་བིད་སརྦ་ཨ་པཱ་ཡ་བི་ཤོ་དྷ་ནེ་ཧཱུཾ་ཕཊ། ཀྱིས་སྡིག་པ་དང་། ཨོཾ་སརྦ་བིད་ཏྲཊ། ཞེས་པས་ངན་སོང་ཡོངས་སུ་སྦྱངས་ཏེ། སྙིང་གར་རྡོ་རྗེ་བསྡམས་པ་སྒྲ་དང་བཅས་པས་ལན་གསུམ་དྲལ་བས་ཚེ་འདས་ཀྱི་སྡིག་སྒྲིབ་བག་ཆགས་དང་བཅས་པ་བྱང་བར་མོས།

			དེ་ནས་མཉམ་པའི་ཐལ་མོ་སྤྱི་བོར་གཏུགས་ཏེ། ཨོཾ་སརྦ་བིད་ཨོཾཿ ཐལ་མོ་ཁོང་སྟོང་ཅུང་ཟད་ཁ་ཕྱེ་བ་མགྲིན་པར་གཏུགས་ཏེ། ཨོཾ་སརྦ་བིད་ཨཱཿ རྡོ་རྗེ་ཐལ་མོ་ལས་གུང་མོ་གཉིས་ཀྱི་རྩེ་མོ་སྦྱར་བ་སྙིང་གར་གཏུགས་ཏེ། ཨོཾ་སརྦ་བིད་ཧཱུྃ། ཞེས་རིགས་གསུམ་གྱི་སྔགས་རྒྱས་གནས་གསུམ་བྱིན་གྱིས་བརླབ་བོ། །

			དེ་ནས་རྡོ་རྗེ་བྱིན་གྱིས་རློབ་པའི་སྔགས་རྒྱས་གནས་ཉེར་གཉིས་སུ་སེམས་མ་རྡོ་རྗེ་མའི་རྒྱས་ ཨོཾ་སརྦ་བིད་བཛྲ་ཨ་དྷིཥྛ་ན་ཛྙཱ་ན་ས་མ་ཡ་ཧཱུྃ། ཞེས་པས་གཏུགས་ལ་བྱིན་གྱིས་བརླབ་བོ། །བསྡུ་ན་གནས་གསུམ་དང་གནས་ཉེར་གཉིས་བྱིན་རླབས་རྣམས་མ་བྱས་ཀྱང་རུང་ངོ་། །

			གསུམ་པ་དྲག་པོས་སྦྱང་བ་ནི། རྗེ་བཙུན་རྩ་བ་དང་ཞེས་པ་ནས། བདེན་པའི་བྱིན་གྱིས་བརླབས་ཀྱིས་ཞེས་པའི་བར་སྔ་མ་བཞིན་ལས། ཚེ་འདས་ཆེ་གེ་ཞེས་བྱ་བ་ལ་གསོན་པའི་དུས་ན་ཚེ་གནས་པ་ལ་བར་དུ་གཅོད་ཅིང་། ཚེ་འཕོས་ནས་མཐོ་རིས་དང་ཐར་པ་ལ་སོགས་པ་ལ་བར་དུ་གཅོད་པར་བྱེད་པའི་བགེགས་ཚོགས་ཐམས་ཅད་དང་། ཚེ་འདས་ཀྱི་གཟུགས་བཟུང་ནས་ཚེ་འདས་ཀྱི་ཉེ་འབྲེལ་རྣམས་ལ་གནོད་པར་བྱེད་པའི་གནོད་སྦྱིན་དང་། ཤ་ཟ་དང་། འབྱུང་པོ་ལ་སོགས་པ་དྲི་ཟ་འཆི་ཁ་མའི་སེམས་ལ་ཉེ་བར་འཇུག་པ་ཞེས་བྱ་བའི་རིགས་དང་། དྲི་ཟ་ཁྱབ་བྱེད་ཅེས་བྱ་བའི་རིགས་དང་། དྲི་ཟ་པི་ཙ་ན་ཞེས་བྱ་བའི་རིགས་དང་། གནོད་སྦྱིན་སྨྲ་འདོད་ཀྱི་རིགས་དང་། གནོད་སྦྱིན་བ་ར་ཧི་ནི་ཏ་ཀུན་ཏུ་གཏོགས་འདོད་ཅེས་བྱ་བའི་རིས་སུ་གཏོགས་པ་ཐམས་ཅད་མཆོད་སྦྱིན་གྱི་གཏོར་མ་འདིས་ཚིམ་པར་གྱིས་ལ། སེམས་ཅན་ལ་གནོད་ཅིང་འཚེ་བའི་བསམ་པ་ངན་པ་ཐམས་ཅད་སྤོངས་བར་གྱིས་ལ། བྱང་ཆུབ་ཀྱི་སེམས་དང་ལྡན་པས་རང་རང་སོ་སོའི་གནས་སུ་སོང་ཞིག །གལ་ཏེ་འགྲོ་བར་མི་བྱེད་ན་ཡེ་ཤེས་ཀྱི་རྡོ་རྗེ་མེ་རབ་ཏུ་འབར་བ་རྣམས་ཀྱིས་བསྲེག་ཅིང་རྣམ་པར་འཇོམས་པར་གདོན་མི་ཟའོ། །ཨོཾ་ཁཎྜ་རོ་ཧེ་ཧཱུཾ་ཧཱུཾ་ཕཊ། སུམྦྷ་ནི་སོགས་ཞལ་བཞི་པའི་སྔགས་དྲག་ཏུ་བརྗོད་ཅིང་གཏོར་མ་ཕྱི་རོལ་དུ་དོར། གུ་གུལ་གྱིས་རྟེན་ལ་བདུག །ཡུངས་དཀར་གྱིས་བྲབ། རོལ་མོའི་སྒྲ་དྲག་ཏུ་བྱའོ། །

			ལྔ་པ་སྡིག་པ་སྦྱང་བ་ལ་གསུམ། སྦྱིན་སྲེག་གིས་སྦྱང་བ། བྲབ་སྔགས་ཀྱིས་སྦྱང་བ། ཁྲུས་ཀྱིས་སྦྱང་བའོ། །དང་པོ་ནི། གཡས་སུ་མེ། གཡོན་དུ་ཆུའི་སྣོད། མདུན་དུ་ཏིལ་ནག་པོ་ལ་སྡིག་པ་རྭ་ཅན་གྱི་རྣམ་པ་བྱས་ལ་བཞག །ཨོཾ་ཁཎྜ་རོ་ཧེས་བསངས། སྭ་བྷཱ་ཝས་སྦྱངས། སྟོང་པའི་ངང་ལས་རཾ་ལས་ཡེ་ཤེས་ཀྱི་མེ་རབ་ཏུ་འབར་བའི་དབུས་སུ་ཁྲོ་བོ་རྡོ་རྗེ་མཁའ་འགྲོ། རྡོ་རྗེ་དང་དྲིལ་བུ་ཧཱུྃ་མཛད་ཀྱི་ཕྱག་རྒྱས་འཛིན་པ་ཞལ་གདངས་པར་གྱུར། ལག་པ་གཡས་གཡོན་གྱི་མཐེབ་སྲིན་གྱིས་ཏིལ་བླངས་ནས་གཡས་གཡོན་དུ་བསྐོར་ཞིང་། ཨོཾ་བཛྲ་ཌཱ་ཀ་ཁ་ཁ་ཁཱ་ཧི་ཁཱ་ཧི་སརྦ་པཱ་པཾ་ད་ཧ་ན་བྷསྨིཾ་ཀུ་རུ་སྭཱ་ཧཱ། ཞེས་བརྗོད་ཅིང་གཡས་ཀྱི་མེ་དང་། གཡོན་གྱི་ཆུར་དོར། དེ་ནས་མེ་དེ་ཡང་ཆུའི་ནང་དུ་བླུགས་ཏེ་ཕྱི་རོལ་ཏུ་དོར་རོ། །

			གཉིས་པ་བྲབ་སྔགས་ཀྱིས་སྡིག་པ་སྦྱང་བ་ནི། བྱེ་མ་ཡུངས་ཀར་མེ་ཏོག་དང་བཅས་པ་ལ་ངན་སོང་སྦྱོང་བའི་གཟུངས་སྡེ་ལྔ་སྟེ། ཨོཾ་ནམོ་བྷགཝཏེ་སརྦ་དུརྒཏི་པརིཤོདྷན་རཱཛཱཡ་ཏཐཱགཏཱཡ་ཨརྷཏེ་སམྱཀྶཾབུདྡྷཡ། ཏདྱཐཱ། ཨོཾ་ཤོདྷནེ་ཤོདྷནེ་སརྦ་པཱཔ་བིཤོདྷནེ་ཤུདྡྷེ་བིཤུདྡྷེ་སརྦ་ཀརྨ་ཨཱབརཎ་བིཤུདྡྷེ་སྭཱཧཱ། ངན་སོང་སྦྱོང་བའི་རྩ་རིག་གོ །ནམོ་རཏྣ་ཏྲཡཱཡ། ཨོཾ་ཀཾཀནི་ཀཾཀནི། རོཙནི་རོཙནི། ཏྲོཊནི་ཏྲོཊནི། ཏྲཱསནི་ཏྲཱསནི། པྲཏིཧན་པྲཏིཧན། སརྦ་ཀརྨཱ་པརཾཔརཱཎི་མེ་སརྦ་སཏྟྭཱནཱཉྩ་སྭཱཧཱ། ལས་སྒྲིབ་རྣམ་སྦྱོང་གི་གཟུངས་སོ། །ༀ་བྷྲཱུཾ་སྭཱཧཱ། ༀ་ཨམྲྀཏ་ཨཱཡུརྡ་དེ་སྭཱཧཱ། གཙུག་ཏོར་རྣམ་རྒྱལ་གྱི་གཟུངས་ཐུང་ངོ་། །ཨོཾ་ནམ་སྟྲཻ་ཡདྷྭི་ཀ་ནཱཾ། སརྦ་ཏཐཱགཏ་ཧྲིདཡ་གརྦྷེ་ཛྭ་ལ་ཛྭ་ལ། དྷརྨ་དྷཱ་ཏུ་གརྦྷེ། སཾབྷར་མམ་ཨཱཡུཿ། སཾཤོདྷཱཡ་མ་མ་སརྦ་པཱཔཾ། སརྦ་ཏཐཱགཏ་སམནྟོཥྞཱིཥ་བིམལེ་བི་ཤུདྡྷེ་ཧཱུྃ་ཧཱུྃ་ཧཱུྃ་ཧཱུྃ། ཨཾ་བཾ་སཾ་ཛཿསྭཱཧཱ། གཙུག་ཏོར་དྲི་མེད་ཀྱི་གཟུངས་ཐུང་ངོ་། །ཨོཾ་པདྨོཥྞཱིཤ་བིམལེ་ཧཱུཾ་ཕཊ། པདྨ་གཙུག་ཏོར་གྱི་སྙིང་པོའོ། །གོང་གི་སྔགས་སོ་སོའི་མཐར་ ཚེ་ལས་འདས་པ་ཆེ་གེའི་སྡིག་སྒྲིབ་ཐམས་ཅད་ཤཱནྟིཾ་ཀུ་རུ་སྭཱ་ཧཱ། ཞེས་བཏགས་པ་ཉེར་གཅིག་རེ་བཟླས་ལ་བྲབ།  

			ཨོཾ་ཤྲཱིབཛྲ་ཧེ་ཧེ་རུ་རུ་ཀཾ་ཧུྃ་ཧཱུྃ་ཕཊ། ཌཱ་ཀི་ཎི་ཛཱ་ལ་སམྦ་རཾ་སྭཱ་ཧཱ། ཡབ་ཀྱི་སྙིང་པོའོ། །ཨོཾ་ཧྲཱིཿཧ་ཧ་ཧུྃ་ཧཱུྃ་ཕཊ། ཉེ་བའི་སྙིང་པོའོ། ། ཨོཾ་བཛྲ་བཻརོཙནཱིཡེ་ཧུྃ་ཧཱུྃ་ཕཊ། ཡུམ་གྱི་སྙིང་པོའོ། །ཨོྃ་སརྦ་བུདྡྷ་ཌཱཱཀིནཱིཡེ་བཛྲ་བརྞྞནིཡེ་ཧུྃ་ཧཱུྃ་ཕཊ། ཡུམ་གྱི་ཉེ་བའི་སྙིང་པོའོ། །ཨོཾ་ཌཱ་ཀི་ནཱི་ཡེ་ཧུྃ་ཧཱུྃ་ཕཊ། ཨོཾ་ལཱ་མེ་ཧུྃ་ཧཱུྃ་ཕཊ། ཨོཾ་ཁཎྜ་རོ་ཧེ་ཧུྃ་ཧཱུྃ་ཕཊ། ཨོཾ་རཱུ་པི་ཎཱི་ཡེ་ཧུྃ་ཧཱུྃ་ཕཊ། ཞེས་རྣལ་འབྱོར་མ་བཞིའི་སྔགས་སོ། །ཨོཾ་བཛྲ་ཧེརུཀ་སམཡམནུཔཱལཡ། ཧེརུཀཏྭིནོཔཏིཥྛ། དྲྀདྷོ་མེ་བྷཝ། སུཏོཥྱོ་མེ་བྷཝ། ཨནུ་རཀྟོ་མེ་བྷབ། སུཔོཥྱོ་མེ་བྷཝ། སརྦ་སིདྡྷིམྨེ་པྲཡཙྪ། སརྦ་ཀརྨསུ་ཙ་མེ་ཙིཏྟཾ་ཤྲེཡཿཀུརུ་ཧཱུྃ། ཧ་ཧ་ཧ་ཧ་ཧོཿབྷགབན་བཛྲ་ཧེརུཀ་མཱ་མེ་མུཉྩ། ཧེརུཀོ་བྷབ། མཧཱ་སམཡ་སཏྟྭ་ཨཱཿཧཱུྃ་ཕཊ། ཞེས་ཧེ་རུ་ཀའི་ཡིག་བརྒྱའོ། །གོང་གི་སྔགས་སོ་སོའི་མཐར་ ཚེ་ལས་འདས་པ་ཆེ་གེ་མོའི་སྡིག་སྒྲིབ་ཐམས་ཅད་ཤཱནྟིཾ་ཀུ་རུ་སྭཱ་ཧཱ། ཞེས་བཏགས་པ་མང་དུ་བཟླས་ཏེ་རྟེན་ལ་བྲབ། 

			གཞན་ཡང་སྦྱོང་རྒྱུད་ནས་གསུངས་པའི་བྲབ་སྔགས་བཅོ་ལྔ་ནི། ཨོཾ་སརྦ་པཱ་པཾ་ད་ཧ་ན་བཛྲ་ཧཱུྃ་ཕཊ། ཤཱཀྱ་སེང་གེའི་གཟུངས་སྔགས་སོ། ཨོཾ་སརྦ་ཨ་པཱ་ཡ་བི་ཤོ་དྷ་ན་བཛྲ་ཧཱུྃ་ཕཊ། ཕྱག་རྡོར་རམ་རྡོ་རྗེ་གཙུག་ཏོར་གྱི་སྙིང་པོའོ། །ཨོཾ་སརྦ་ཀརྨ་ཨཱ་བ་ར་ཎཱ་ནི་བྷཤྨི་ཀུ་རུ་ཧཱུྃ་ཕཊ། རྒྱལ་བའི་གཙུག་ཏོར་གྱི་སྙིང་པོའོ། །ཨོཾ་བྲུཾ་བྷྲཱུཾ་བི་ནཱ་ཤ་ཡ་ཨཱ་བ་ར་ཎཱ་ནི་ཧཱུྃ་ཕཊ། གཙུག་ཏོར་འཁོར་ལོས་བསྒྱུར་བའི་སྙིང་པོའོ། །ཨོཾ་བྲུཾ་བི་ཤོ་དྷ་ཡ་ཨཱ་བ་ར་ཎཱ་ནི་ཧཱུྃ་ཕཊ། གཙུག་ཏོར་རྣམ་པར་རྒྱལ་བའི་སྙིང་པོའོ། །ཨོཾ་ཛྭ་ལ་ཛྭ་ལ་དྷ་ཀ་དྷ་ཀ་ཧ་ན་ཧ་ན་སརྦ་ཨཱ་བ་ར་ཎཱ་ནི་ཧཱུྃ་ཕཊ། གཙུག་ཏོར་གཟི་བརྗིད་ཀྱི་སྙིང་པོའོ། །ཨོཾ་སྲུྃ་ས་ར་ས་ར་པྲ་ས་ར་པྲ་ས་ར་སརྦ་ཨཱ་བ་ར་ཎཱ་ནི་ཧཱུྃ་ཕཊ། གཙུག་ཏོར་གདུགས་དཀར་གྱི་སྙིང་པོའོ། །ཨོཾ་ཧཱུཾ་ཧ་ར་ཧ་ར་སརྦ་ཨཱ་བ་ར་ཎཱ་ནི་ཧཱུྃ་ཕཊ། གཙུག་ཏོར་རྣམ་པར་འཐོར་བའི་སྙིང་པོའོ། །ཨོཾ་ཧཱུྃ་ཕཊ་སརྦ་ཨཱ་བ་ར་ཎཱ་ནི་བི་སྥོ་ཊ་ཡ་ཧཱུྃ་ཕཊ། གཙུག་ཏོར་རྣམ་པར་འཇོམས་པའི་སྙིང་པོའོ། །

			ཨོཾ་བྲྀ་ཏ་བྲྀ་ཏ་སརྦ་ཨཱ་བ་ར་ཎཱ་ནི་ཧཱུྃ་ཕཊ། ཨོཾ་ཏྲ་ཊ་ཏྲ་ཊ་སརྦ་ཨཱ་བ་ར་ཎཱ་ནི་ཧཱུྃ་ཕཊ། ཨོཾ་ཙྪི་ད་ཙྪི་ད་སརྦ་ཨཱ་བ་ར་ཎཱ་ནི་ཧཱུྃ་ཕཊ། ཅེས་སྐུ་གསུང་ཐུགས་ཀྱི་སྔགས་ལུས་ངག་ཡིད་གསུམ་གྱི་སྡིག་སྒྲིབ་སྦྱོང་བྱེད་དང་། 

			ཨོཾ་ད་ཧ་ད་ཧ་སརྦ་ན་ར་ཀ་ག་ཏི་ཧེ་ཧཱུྃ་ཕཊ། ཨོཾ་པ་ཙ་པ་ཙ་སརྦ་པྲེ་ཏ་ཀ་ག་ཏི་ཧེ་ཧཱུྃ་ཕཊ། ཨོཾ་མ་ཐ་མ་ཐ་སརྦ་ཏིརྱ་ཀ་ག་ཏི་ཧེ་ཧཱུྃ་ཕཊ། ཅེས་ངན་སོང་གསུམ་གྱི་སྐྱེ་སྒོ་བགེགས་པའི་སྔགས་སོ། གོང་གི་བྲབ་སྔགས་སོ་སོའི་མཐར་ཚེ་ལས་འདས་པ་ཆེ་གེའི་སྡིག་སྒྲིབ་ཐམས་ཅད་ཤཱནྟིཾ་ཀུ་རུ་སྭཱ་ཧཱ། ཞེས་བརྗོད་ཅིང་རྟེན་ལ་བྲབ་བོ། །

			གསུམ་པ་ཁྲུས་ཀྱིས་སྦྱོང་བ་ལ། དངོས་དང་། དེའི་ཡན་ལག་གོ །དང་པོ་ལ་ཡང་གཉིས། ལྷ་ཁྲུས་དང་། ཚེ་འདས་བཀྲུ་བའོ། །དང་པོ་ནི། ཐོག་མར་ཚོགས་བསག་ཕྱིར་ཁྲུས་བུམ་མམ་རྣམ་རྒྱལ་གྱི་ཆུས་མེ་ལོང་དུ་རས་བྲིས་སམ། རྡུལ་ཚོན་དཀྱིལ་འཁོར་གྱི་གཟུགས་བརྙན་ཤར་བ་ལ་སྐུ་ཁྲུས་གསོལ་བ་ནི། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀུན་གྱིས་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་སྐུ་ཁྲུས་གསོལ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་ཡ་ཤྲི་ཡེ་ཧཱུྃ། ཞེས་དང་། འདི་ནི་ཁྲུས་མཆོག་དཔལ་དང་ལྡན། །ཐུགས་རྗེའི་ཆུ་ནི་བླ་ན་མེད། །བྱིན་རླབས་ཡེ་ཤེས་ཆུ་ཡིན་ཏེ། །ཅི་འདོད་དངོས་གྲུབ་སྩོལ་བར་མཛོད། །ཨོཾ་སརྦ་སོགས་ཀྱིས་ཁྲུས་གསོལ། རས་གཙང་མས་ཕྱི་ཚུལ་གྱིས། དེ་དག་སྐུ་ལ་མཚུངས་པ་མེད་པའི་གོས། །གཙང་ལ་དྲི་རབ་བསྒོས་པས་སྐུ་ཕྱིའོ། །ཨོཾ་ཧཱུྃ་ཏྲཱཾ་ཧྲཱིཿཨཱཿ ཨོཾ་སརྦ་ཏ་ཐཱ་ག་ཏ་ཀཱ་ཡ་བི་ཤོ་དྷ་ན་ཡེ་སྭཱ་ཧཱ། གོས་ཟུང་དབུལ་ཞིང་། དེ་ནས་དེ་ལ་ཁ་དོག་ལེགས་བསྒྱུར་བའི། །ན་བཟའ་ཤིན་ཏུ་དྲི་ཞིམ་དམ་པ་འབུལ། །གོས་བཟང་སྲབ་ལ་འཇམ་པ་སྣ་ཚོགས་དང་། །རྒྱན་མཆོག་བརྒྱ་ཕྲག་དེ་དང་དེ་དག་འབུལ། །ཨོཾ་སརྦ་ཏ་ཐཱ་ག་ཏ་བཛྲ་ཝསྟྲ་ཨ་ལཾ་ཀཱ་ར་ཨཿ 

			གཉིས་པ་ཚེ་འདས་བཀྲུ་བ་ནི། དེ་ནས་ཁྲུས་གསོལ་བའི་ཆུ་དེ་བུམ་པ་གཞན་དུ་བླུགས་ཏེ། ནུབ་དང་པོ་རྣམས་ལ་རྟེན་གྱི་གཟུགས་བརྙན་མེ་ལོང་དུ་ཤར་བ་བཀྲུ་ཞིང་། ནུབ་ཐ་མ་ལ་དངོས་སུ་བཀྲུ། ཡང་རོ་དང་རུས་བུ་ལྟ་བུ་ཡིན་ན་དངོས་སུ་བཀྲུ་ཞིང་། མིང་བྱང་དང་གོས་སོགས་ཡིན་ན་མེ་ལོང་ལའམ་ཡང་ན་ཀུ་ཤས་བུམ་ཆུ་འཐོར་ཏེ། ཇོ་བོའི་ལས་སྒྲིབ་རྣམ་འཇོམས་ཀྱི་དཀྱིལ་ཆོག་དང་། པྲཛྙཱ་ཨིནྡྲ་རུ་ཙིས་མཛད་པའི་ཀྱཻ་རྡོར་སྒྲུབ་ཐབས་རིན་ཆེན་འབར་བ་ལས་འབྱུང་བ་ལྟར། འདི་ནི་སྦྱིན་པའི་རང་བཞིན་ཆུ། །སེར་སྣའི་དྲི་མ་སྦྱོང་བྱེད་པ། །གཏོང་བའི་དྲི་ཡིས་ལེགས་བསྒོས་ཆུ། །ཁྲུས་ལེགས་མཛད་ཀྱི་ཁྲུས་བྱའོ། །དེ་བཞིན་དུ་ཚིག་རྐང་དང་པོ་དང་གསུམ་པའི་གནས་སུ། ཚུལ་ཁྲིམས། བཟོད་པ། བརྩོན་འགྲུས། བསམ་གཏན། ཤེས་རབ། ཅེས་དང་། ཚིག་རྐང་གཉིས་པའི་གནས་སུ། ཚུལ་འཆལ། ཁོང་ཁྲོ། ལེ་ལོ། རྣམ་གཡེང་། ཤེས་འཆལ། ཞེས་བརྗོད་ཅིང་ཤོ་ལོ་ཀ་རེ་རེའི་མཐར་ཧེ་རུ་ཀའི་ཡིག་བརྒྱ་བརྗོད་ཅིང་བཀྲུ། 

			སྤྲོ་ན་ཀྱཻ་རྡོར་སྒྲུབ་ཐབས་རིན་ཆེན་འབར་བ་ལས་འབྱུང་བ་ལྟར། ཆུ་བོ་དྲུག་གིས་ཁྲུས་བྱས་པས། །བག་ཆགས་རྣམ་དྲུག་སྦྱངས་ནས་ནི། །གང་ལ་ཉེས་པ་མི་མངའ་ཞིང་། །ཁྲུས་ལེགས་མཛད་ལ་ཕྱག་འཚལ་ལོ། །དྲི་ཆུ་དྲུག་གིས་ཁྲུས་བྱས་པས། །དྲི་མ་རྣམ་དྲུག་སྦྱང་མཛད་ཅིང་། །རྒྱ་ཆེན་ཡོན་ཏན་དྲུག་ལྡན་པ། །ཁྲུས་ལེགས་མཛད་ལ་ཉེས་མི་མངའ། །དྲི་མ་རྣམ་དྲུག་དག་པ་ཡིས། །ཡོན་ཏན་ཐམས་ཅད་དང་ལྡན་པ། །སངས་རྒྱས་ཐམས་ཅད་མཆོད་དོན་དུ། །དད་པས་བདག་གིས་ཁྲུས་བགྱིའོ། །ཞེས་ཚིགས་བཅད་རེ་རེའི་མཐར་ཧེ་རུ་ཀའི་ཡིག་བརྒྱ་བརྗོད་ཅིང་བཀྲུས་ནས། ཚེ་ལས་འདས་པ་ཆེ་གེ་ཞེས་བྱ་བའི་སྡིག་པ་དང་སྒྲིབ་པ་ཐམས་ཅད་དང་། ཁྱད་པར་དུ་ཕ་རོལ་ཏུ་ཕྱིན་པ་དྲུག་གི་མི་མཐུན་པའི་ཕྱོགས་བྱང་ཞིང་དག་ནས། ཕ་རོལ་ཏུ་ཕྱིན་པ་དྲུག་ཡོངས་སུ་རྫོགས་ཏེ་མྱུར་ཏུ་མངོན་པར་རྫོགས་པར་འཚང་རྒྱ་བར་གྱུར་ཅིག །ཅེས་བརྗོད་དོ། །ཤིན་ཏུ་བསྡུས་པའི་ཚེ་བགེགས་སྦྱངས་ནས་འདི་ཡན་ཆད་སྔགས་ཙམ་གྱིས་བྱས་པས་འགྲུབ་བོ། །

			གཉིས་པ་ཁྲུས་ཀྱི་ཡན་ལག་ལ་གཉིས། དུག་སེལ་བ་དང། བདེ་ལེགས་སུ་བྱ་བའོོ། །དང་པོ་ནི། སྟོང་ཆེན་པོ་རབ་ཏུ་འཇོམས་པ་ལས་གསུངས་པའི། སངས་རྒྱས་ཀུན་གྱི་གཟི་བརྗིད་དང་། །རང་རྒྱལ་དག་གི་གཟི་བརྗིད་དང་། །དགྲ་བཅོམ་དག་གི་མཐུ་དག་དང་། །གསང་སྔགས་འཛིན་པ་ཐམས་ཅད་དང་། །ཤཱ་རིའི་བུ་ཡི་ཤེས་རབ་དང་། །མཽད་གལ་བུ་ཡི་རྫུ་འཕྲུལ་དང་། །མ་འགགས་པ་ཡི་མིག་དང་ནི། །འོད་སྲུང་སྦྱངས་པའི་ཡོན་ཏན་དང་། །ཀཽཎྜི་ནྱའི་སྔར་ཐོབ་དང་། །ཀུན་དགའ་བོ་ཡི་ཐོས་པ་དང་། །ཚངས་པ་ཡི་ནི་བྱམས་པ་དང་། །བརྒྱ་བྱིན་གྱི་ནི་དབང་རྣམས་དང་། །འཇིག་རྟེན་སྐྱོང་བའི་ཡུལ་རྣམས་དང་། །དབང་ཕྱུག་ཆེན་པོའི་སྟོབས་དག་དང་། །སྡེ་དཔོན་རྣམས་ཀྱི་མཐུ་དག་དང་། །འཕྲོག་མའི་གཟི་བརྗིད་རྫུ་འཕྲུལ་དང་། །དེ་དག་རྣམས་ཀྱི་མཐུ་དང་གཟིས། །ཆེ་གེའི་དུག་ནི་དུག་མེད་ཤོག །འདི་ལ་ཁ་ཅིག་ཀུ་ཤས་བྱབ་ཅིང་ནམ་མཁའ་དང་འབྱུང་བཞི་ལ་འདོར་བའི་ཚུལ་ཀྱང་བྱེད།

			བསྡུ་ན་སྟོང་ཆེན་པོ་རབ་འཇོམས་ལས་གསུངས་པའི། འདོད་ཆགས་ཞེ་སྡང་གཏི་མུག་གསུམ། །འདི་དག་འཇིག་རྟེན་དུག་གསུམ་སྟེ། །བཅོམ་ལྡན་སངས་རྒྱས་དུག་མི་མངའ། །སངས་རྒྱས་གཟི་ཡིས་དུག་བཅོམ་མོ། །དེ་བཞིན་དུ། དམ་ཆོས་དང་། དགེ་འདུན། ཞེས་བཅུག་པའི་ཚིགས་བཅད་རེའི་མཚམས་སུ་ཧེ་རུ་ཀའི་ཡིག་བརྒྱ་དང་། ཚེ་འདས་འདི་ཞེས་བྱ་བའི་ཉོན་མོངས་པ་དུག་གསུམ་གྱི་སྒྲིབ་པ་ཐམས་ཅད་ཤཱནྟིཾ་ཀུ་རུ་སྭཱ་ཧཱ། ཞེས་གཞུག །

			དེ་ནས་སྔར་བཞིན་ཀུ་ཤས་བྱབ་ཅིང་འབྱུང་བ་བཞི་ལ་འདོར་ཚུལ་གྱིས། སྟོང་ཆེན་པོ་རབ་འཇོམས་ལས་གསུངས་པའི། ས་ནི་དུག་གི་མ་ཡིན་ཏེ། །ས་ནི་དུག་གི་ཕ་ཡང་ཡིན། །བདེན་པའི་བདེན་ཚིག་འདི་དག་གིས། །ཚེ་འདས་དུག་ནི་དུག་མེད་ཤོག །དུག་ནི་ས་ཡི་ནང་དུ་སོང་། །གང་བའི་སྣོད་དུ་དུག་སོང་ཞིག །ཚེ་འདས་དུག་ནི་དུག་མེད་ཤོག །དེ་བཞིན་དུ། ཆུ། མེ། རླུང་། ཞེས་འདོན། སོ་སོའི་མཐར་ཧེ་རུ་ཀའི་ཡིག་བརྒྱ་དང་། འབྱུང་བ་དང་འབྱུང་འགྱུར་ལས་གྱུར་པའི་དུག་ཐམས་ཅད་ཤཱནྟིཾ་ཀུ་རུ་སྭཱ་ཧཱ། ཞེས་བརྗོད་དོ། །

			གཉིས་པ་བདེ་ལེགས་སུ་བྱ་བ་ནི། བུམ་ཆུ་དམིགས་རྟེན་ལ་འཐོར་ཞིང་། ཡངས་པའི་གྲོང་ཁྱེར་དུ་འཇུག་པའི་མདོ་ལས་གསུངས་པའི། གང་ལ་སེར་སྣ་རྣམ་ཆགས་པ། །རྣམ་བཅོམ་དྲི་མ་མེད་མཛད་ཅིང་། །ཐུགས་ཞི་གནོད་པ་མི་མངའ་དེས། །ཁྱེད་ལ་བདེ་ལེགས་མཛད་པར་འགྱུར། །འདྲེན་པ་གང་ཞིག་འགྲོ་བ་རྣམས། །ཐར་པའི་ལམ་དུ་འཛུད་མཛད་ཅིང་། །ཆོས་རྣམས་ཐམས་ཅད་སྟོན་པ་དེས། །ཁྱེད་ལ་བདེ་ལེགས་མཛད་པར་འགྱུར། །སྟོན་པ་འགྲོ་བ་རྣམས་ཀྱི་རྟེན། །སེམས་ཅན་ཀུན་གྱི་དོན་གྱི་ཕྱིར། །གང་གིས་བདེ་བ་མངའ་མཛད་དེས། །ཁྱེད་ལ་བདེ་ལེགས་མཛད་པར་འགྱུར། །སྐྱོབ་པ་གང་ཞིག་བྱམས་པ་ཡི། །ཐུགས་ཀྱིས་འགྲོ་བ་འདི་དག་ཀུན། །བུ་གཅིག་བཞིན་དུ་རྟག་བསྐྱངས་ཏེ། །ཁྱེད་ལ་བདེ་ལེགས་མཛད་པར་འགྱུར། །གང་ཞིག་འཁོར་བར་འཁོར་བ་ཡི། །སེམས་ཅན་ཀུན་གྱི་རྟེན་གྱུར་ཅིང་། །གླིང་དང་དཔུང་གཉེན་གྱུར་པ་དེས། །ཁྱེད་ལ་བདེ་ལེགས་མཛད་པར་འགྱུར། །གང་ཞིག་ཆོས་ཀུན་མངོན་སུམ་གྱུར། །གཙང་ཞིང་བསླུ་བ་མི་མངའ་ལ། །གསུང་གཙང་གཙང་མར་མཛད་པ་དེས། །ཁྱེད་ལ་བདེ་ལེགས་མཛད་པར་འགྱུར། །དཔའ་བོ་ཆེན་པོ་གང་སྐྱེས་པ། །ཕུན་སུམ་ཚོགས་དོན་འབྱོར་གྱུར་ཅིང་། །དོན་གྲུབ་ཚོགས་ཀྱང་གྲུབ་པ་དེས། །ཁྱེད་ལ་བདེ་ལེགས་མཛད་པར་འགྱུར་། །གང་ཞིག་སྐྱེས་པས་ས་རྣམས་ནི། །ནགས་ཚལ་བཅས་པ་རབ་གཡོས་ཤིང་། །སེམས་ཅན་ཐམས་ཅད་རབ་དགའ་དེས། །ཁྱེད་ལ་བདེ་ལེགས་མཛད་པར་འགྱུར། །བྱང་ཆུབ་སྙིང་པོར་གཤེགས་པ་ན། །ས་དག་རྣམ་དྲུག་གཡོས་གྱུར་ཅིང་། །བདུད་ཡིད་མི་བདེར་གྱུར་པ་དེས། །ཁྱེད་ལ་བདེ་ལེགས་མཛད་པར་འགྱུར། །ཆོས་ཀྱི་འཁོར་ལོ་བསྐོར་བ་ན། །འཕགས་པའི་བདེན་པ་རྣམ་གསུང་བ། །ཐུབ་པའི་སྙན་པ་གང་བྱུང་དེས། །ཁྱེད་ལ་བདེ་ལེགས་བྱེད་པར་འགྱུར། །ཡིད་འཕྲོག་གང་གིས་མུ་སྟེགས་བྱེད། །ཐམས་ཅད་ཆོས་ཀྱིས་ཕམ་མཛད་ཅིང་། །ཚོགས་ཀུན་དབང་དུ་མཛད་པ་དེས། །ཁྱེད་ལ་བདེ་ལེགས་མཛད་པར་འགྱུར། །སངས་རྒྱས་ཁྱེད་ལ་བདེ་ལེགས་མཛད། །བརྒྱ་བྱིན་ལྷར་བཅས་བདེ་ལེགས་དང་། །འབྱུང་པོ་ཀུན་གྱི་བདེ་ལེགས་ནི། །ཁྱེད་ལ་རྟག་ཏུ་སྦྱིན་གྱུར་ཅིག །སངས་རྒྱས་བསོད་ནམས་མཐུ་དག་དང་། །ལྷ་རྣམས་ཀྱིས་ནི་བསམས་པ་ཡིས། །ཁྱེད་རྣམས་དོན་འདོད་གང་ཡིན་པ། །དོན་དེ་དི་རིང་གྲུབ་གྱུར་ཅིག །རྐང་གཉིས་ཁྱེད་ཅག་བདེ་ལེགས་ཤོག །རྐང་བཞི་ཁྱེད་ཅག་བདེ་ལེགས་ཤོག །ཁྱེད་ཅག་ལམ་འགྲོ་བདེ་ལེགས་ཤོག །ཕྱིར་འོང་དག་ཀྱང་བདེ་ལེགས་ཤོག །ཉིན་མོ་བདེ་ལེགས་མཚན་བདེ་ལེགས། །ཉི་མའི་གུང་ལའང་བདེ་ལེགས་ཤིང་། །ཉིན་མཚན་རྟག་ཏུ་བདེ་ལེགས་ཤོག །ཁྱེད་ཅག་སྡིག་པར་མ་གྱུར་ཅིག །ཅེས་དང་། ཚེ་ལས་འདས་པ་ཆེ་གེ་ཞེས་བྱ་བ་ངན་སོང་གསུམ་ལས་གྲོལ་ཏེ་མཐོ་རིས་ཀྱི་རྟེན་ཕུན་ཚོགས་ཐོབ་ཅིང་མི་མཐུན་པའི་ཕྱོགས་ཐམས་ཅད་ལས་རྒྱལ་ཞིང་བཀྲ་ཤིས་པར་གྱུར་ཅིག །ཅེས་བརྗོད། ཤིན་ཏུ་བསྡུས་པའི་ཚེ། སངས་རྒྱས་བསོད་ནམས་མཐུ་དག་དང་། །སོགས་ཤོ་ལོ་ཀ་ཕྱི་མ་གསུམ་ཁོ་ནས་ཆོག་གོ །

			གཞན་ཡང་རི་ཆེན་པོ་ཉིལ་བ་དང་། ས་གཡོ་བ་དང་། མུན་ནག་སྨག་རུམ་འཐིབས་པ་དང་། ཆུ་བོ་རྦ་ཀློང་འཁྲུགས་པ་དང་། ཐོག་དང་སེར་བ་དྲག་ཏུ་འབབ་པ་དང་། ནགས་ཚལ་ཆེན་པོ་མེས་ཚིག་པ་དང་། རླུང་དམར་དྲག་པོས་དེད་པ་དང་། ནར་མར་དཔྱངས་པ་ལ་སོགས་པའི་འཁྲུལ་སྣང་ཇི་སྙེད་ཅིག་འཆར་ཏེ། དེ་ཐམས་ཅད་ཀྱང་རང་གི་འཁྲུལ་སྣང་དུ་ཐག་ཆོད། འཇིགས་སྐྲག་གི་བློ་སྤངས། བླ་མ་དང་དཀོན་མཆོག་གསུམ་ཡིད་ལ་དྲན་པར་གྱིས་ཤིག །རང་གི་ཁང་ཁྱིམ་དང་ཡུལ་འཁོར་ལ་སོགས་པ་རྣམས་སུ་སྡོད་པའི་འཕེན་པ་ནི་རྫོགས། ཉེ་འབྲེལ་རྣམས་དང་ལྷན་ཅིག་ཏུ་འགྲོགས་པའི་སྐལ་པ་ནི་ཟད། ཚེ་ཚད་ཀྱི་འཕེན་པ་ནི་ཡོངས་སུ་གཏུག་པར་གྱུར་པ་ན། རང་གི་སྔོན་གྱི་ལས་བཞིན་འཇིག་རྟེན་ཕྱི་མའི་ལམ་དུ་སོ་སོར་འཆར་བ་ནི་སེམས་ཅན་ཐམས་ཅད་ཀྱི་ཆོས་ཉིད་ཡིན་པས་ཁྱོད་ཉིད་ཀྱང་ཉེ་འབྲེལ་དང་ལོངས་སྤྱོད་ཐམས་ཅད་དང་འགྲོགས་པའི་ལས་ཟད། བསགས་པའི་འཕེན་པ་རྫོགས་པར་ཤེས་པར་གྱིས་ལ། གང་ལ་ཡང་ཆགས་ཞེན་མེད་པར་བློ་བླ་མ་དང་དཀོན་མཆོག་གསུམ་ལ་བློ་སྙིང་ཐག་པ་ནས་ཁོལ་ཞིག །

			འདིའི་སྐབས་སུ་སྐྱབས་གནས་དང་དཔུང་གཉེན་དུ་གྱུར་པ་ནི་བླ་མ་དང་དཀོན་མཆོག་གསུམ་ལས་གཞན་སུ་ཡང་མེད་ཅིང་། ངེད་རྣམས་ཀྱིས་ཁྱོད་ཉིད་འཁོར་བ་དང་ངན་སོང་ནས་འདྲེན་པའི་ཕྱིར་དུ་ཉེ་འབྲེལ་ཤུལ་མ་རྣམས་ཀྱིས་དཀོན་མཆོག་གསུམ་ལ་གསོལ་བ་འདེབས་པའི་ར་མདའ་སྦྲན་པ་ཡིན་པས། ངེད་རྣམས་ལ་དད་ཅིང་གུས་པར་གྱིས་ལ། གཤིན་རྗེའི་སྐྱེས་བུ་རྣམས་ཀྱི་རྗེས་སུ་མ་འབྲང་། འཁོར་བ་ནས་ཐར་བར་འདོད་པའི་བློ་སྐྱེད། དད་པ་དང་མོས་པའི་གདུང་ཤུགས་དྲག་པོས། དཀོན་མཆོག་རིན་པོ་ཆེ་རྣམ་པ་གསུམ་ལ་ཚིག་འདི་སྐད་དུ་གསོལ་བ་ཐོབ་ཅིག །

			བཅུ་པ་ལམ་སྦྱང་བསྟན་ལ་ལྔ། ལམ་སྦྱང་བ། ལམ་བསྟན་པ། དག་པའི་ཞིང་དུ་འཕེན་པ། ཞིང་དེའི་སེམས་དཔའ་རྣམས་ཀྱིས་མཆོད་པ། དྲིན་གཟོ་ཕྱིར་ཆེད་དུ་བརྗོད་པའོ། །དང་པོ་ནི། འདིར་སྤྲོ་ན་རྗེ་དཔའ་བོའི་གསུང་འདི་ཐོག་མར་བརྗོད་དོ། །དེ་ལྟར་རིགས་ཀྱི་བུ་ཁྱོད་ཀྱི་སྡིག་སྒྲིབ་རྣམས་སྦྱངས་ཤིང་། དེ་བཞིན་གཤེགས་པའི་ཞལ་མངོན་སུམ་དུ་བལྟ་བའི་སྐལ་བ་ཅན་དུ་གྱུར་པ་ཡིན་པས། ད་ནི་མ་དག་པའི་ཞིང་རྩོད་པ་དང་བཅས་པ། སྙིགས་མ་ལྔ་བདོ་བའི་ཞིང་དྲི་ང་བ་ཅན་འདིར་མ་སྡོད་པར། འདི་ནས་ནུབ་ཀྱི་ཕྱོགས་སུ་སངས་རྒྱས་ཀྱི་ཞིང་འགའ་ཞིག་འདས་པ་ན། བདེ་བ་ཅན་གྱི་ཞིང་ཁམས་ཞེས་བྱ་བ་ས་གཞི་ཐམས་ཅད་ལག་མཐིལ་ལྟར་མཉམ་པ། རིན་པོ་ཆེ་འབའ་ཞིག་གི་རང་བཞིན་ལས་གྲུབ་པ། མི་ཐམས་ཅད་ཀྱང་མེ་ཏོག་པདྨའི་སྙིང་པོ་ཁོ་ན་ལས་བརྫུས་ཏེ་སྐྱེ་བ། དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྣང་བ་མཐའ་ཡས་ཞེས་བྱ་བར་ད་ལྟ་མངོན་སུམ་དུ་བཞུགས་ཡོད་པས། བུ་ཁྱོད་བཅོམ་ལྡན་འདས་དེ་ཡིད་ལ་དྲན་པར་གྱིས་ལ་རང་གི་རྫུ་འཕྲུལ་གྱི་མཐུས་ཞིང་ཁམས་དེར་སོང་ཞིག །

			དཀོན་མཆོག་རིན་ཆེན་དཔལ་ཞིང་དུ། །དཀོན་མཆོག་རིན་ཆེན་ལས་བྱུང་བ། །དཀོན་མཆོག་རིན་ཆེན་འོད་ཟེར་གྱིས། །རིན་ཆེན་ཕྲེང་བ་རྣམ་དག་པ། །ཚོགས་ཀྱི་ལམ་དང་སྦྱོར་བའི་ལམ། །མཐོང་བའི་ལམ་དང་སྒོམ་པའི་ལམ། །བླ་ན་མེད་པའི་ཁྱད་པར་ལམ། །བྱང་ཆུབ་བར་ཆད་མེད་པའི་ལམ། །རྣམ་པར་གྲོལ་བའི་ལམ་དག་ལ། །བརྟེན་ནས་སྡིག་པ་ཀུན་བྱང་ནས། །འཕགས་པའི་ལམ་དེར་བགྲོད་པར་ཤོག །ཨོཾ་རཏྣེ་རཏྣེ་མ་ཧཱ་རཏྣེ་རཏྣ་སམྦྷ་ཝེ་རཏྣ་ཀི་ར་ཎེ་རཏྣ་མཱ་ལ་བི་ཤུདྡྷེ་ཤོ་དྷ་ཡ་སརྦ་པཱ་པཾ་ཧཱུྃ་ཕཊ། ཞེས་ལམ་སྦྱངས། 

			གཉིས་པ་ལམ་བསྟན་པ་ནི། པདྨ་འདམ་གྱིས་མ་གོས་ལྟར། །སྲིད་གསུམ་དྲི་མས་མ་གོས་པ། །སྲིད་པའི་པདྨ་ལས་བྱུང་བའི། །བདེ་བ་ཅན་དུ་སྐྱེ་བར་ཤོག །ཨོཾ་པདྨེ་པདྨེ་པདྨ་སམྦྷ་ཝེ་མ་ཧཱ་སུ་ཁཱ་པ་ཏྱཾ་གཙྪནྟུ་སྭཱ་ཧཱ། ཅེས་བརྗོད་ཅིང་ནུབ་ཕྱོགས་སུ་མེ་ཏོག་གཏོར་ཏེ་ལམ་བསྟན།
 
			གསུམ་པ་དག་པའི་ཞིང་དུ་འཕེན་པ་ནི། འདི་ནས་ནུབ་ཀྱི་ཕྱོགས་རོལ་ན། །འོད་དཔག་མེད་པའི་ཞིང་ཁམས་ཡོད། །སུ་ཞིག་དེ་ཡི་མཚན་འཛིན་པ། །དེ་ནི་དེ་རུ་སྐྱེ་བར་ཤོག །དེ་ནས་ཚེ་འདས་ཀྱི་རྣམ་ཤེས་ཨ་ཡིག་གི་རྣམ་པས་སྐྱེས་བུ་སྟོབས་ལྡན་གྱིས་མདའ་འཕངས་པ་བཞིན་དུ་བདེ་བ་ཅན་གྱི་ཞིང་ཁམས་སུ་སངས་རྒྱས་འོད་དཔག་མེད་པའི་ཞབས་དྲུང་དུ་པདྨ་ལས་བརྫུས་ཏེ་སྐྱེས་པར་གྱུར།

			བཞི་པ་ཞིང་དེའི་སེམས་དཔའ་རྣམས་ཀྱིས་མཆོད་པ་ནི། དེའི་ཚེ་དེ་ན་གནས་པའི་བྱང་ཆུབ་སེམས་དཔའ་རྣམས་ངོ་མཚར་དུ་གྱུར་ནས་ཆེད་དུ་བརྗོད་པ་འདིས་ཆེད་དུ་བརྗོད་དོ། །ཨེ་མ་ཧོཿཤཱཀྱ་མགོན་པོ་ཡི། །སངས་རྒྱས་མཛད་པ་ངོ་མཚར་ཆེ། །གང་ཕྱིར་ངན་སོང་ལྷུང་བ་ཡི། །སེམས་ཅན་གློག་བཞིན་མྱུར་ཏུ་གྲོལ། །ཨེ་མ་སངས་རྒྱས་རྣམས་ཀྱི་ནི། །སྔགས་ཀྱི་བྱིན་རླབས་ཡ་མཚན་ཆེ། །གང་ཕྱིར་ངན་སོང་ལྷུང་བ་ཡི། །སེམས་ཅན་ལྷ་གནས་མྱུར་ཏུ་སྐྱེས། །ཞེས་བརྗོད་ཅིང་བྱང་ཆུབ་སེམས་དཔའ་དེ་ལ་མཆོད་པའི་སྤྲིན་གྱིས་མཆོད་ཅིང་། དེས་ཀྱང་སངས་རྒྱས་འཁོར་དང་བཅས་པ་མཐོང་ནས་མཆོད་དེ་ཆོས་བསྟན་པ་ཐོབ་པར་གྱུར་ཏོ། །

			ལྔ་པ་དྲིན་གཟོ་བའི་ཕྱིར་ཆེད་དུ་བརྗོད་པ་ནི། བྱང་ཆུབ་སེམས་དཔའ་དེས་ཀྱང་རང་ཉིད་གང་ནས་སྐྱེས། གང་དུ་སྐྱེས། རྒྱུ་གང་གིས་སྐྱེས་བརྟགས་པས། འཛམ་བུའི་གླིང་ནས་བདེ་བ་ཅན་གྱི་ཞིང་ཁམས་སུ་སྔགས་ཀྱི་ཆོ་གའི་སྟོབས་ཀྱིས་སྐྱེས་པར་མཐོང་ནས། སྐད་ཅིག་དེ་ཉིད་དུ་སློབ་དཔོན་དང་། དཀྱིལ་འཁོར་གྱི་དྲུང་དུ་ལྷགས་ཏེ། དྲིན་ལན་གྱི་ཚུལ་དུ་མཆོད་པའི་ཚོགས་ཀྱིས་ནམ་མཁའ་ཡོངས་སུ་གང་བས་མཆོད་ཅིང་ཆེད་དུ་བརྗོད་པ་འདིས་ཆེད་དུ་བརྗོད་དོ། །ཨེ་མ་སངས་རྒྱས་ཨེ་སངས་རྒྱས། །ཨེ་མ་ཧོཿསངས་རྒྱས་མཛད་པ་ལེགས། །གང་ཕྱིར་ངན་སོང་བདག་ཅག་སྦྱངས། །བྱང་ཆུབ་སྤྱོད་པ་ཉིད་ལ་བཞག །དེ་བཞིན་གཤེགས་པའི་ཆོས་ནི་བསམ་མི་ཁྱབ། །སྔགས་ཀྱི་ཡོན་ཏན་སྣ་ཚོགས་བསམ་མི་ཁྱབ། །བྱང་ཆུབ་བརྟེན་པ་རྣམས་ཀྱང་བསམ་མི་ཁྱབ། །ཚངས་སྤྱོད་ཚུལ་ཁྲིམས་དྲི་མེད་སྐྱེ་བསམ་ཡས། །སངས་རྒྱས་འདྲ་བའི་སྟོན་པ་མེད། །ཆོས་དང་འདྲ་བའི་དགེ་བ་མེད། །དགེ་འདུན་འདྲ་བའི་སྣོད་མེད་དེ། །སྔགས་དང་འདྲ་བའི་འདྲེན་པ་མེད། །གང་ཕྱིར་ངན་སོང་བདག་ཅག་སྦྱངས། །བྱང་ཆུབ་སྤྱོད་པ་ཉིད་ལ་བཞག །སླར་ཡང་མཆོད་པའི་ཁྱད་པར་དུ་མས་སློབ་དཔོན་དང་དཀྱིལ་འཁོར་གྱི་ལྷ་ལ་མཆོད་དེ་ཕྱག་འཚལ་ནས། བདེ་བ་ཅན་ལ་སོགས་པ་སངས་རྒྱས་ཀྱི་ཞིང་ནས་སངས་རྒྱས་ཀྱི་ཞིང་དུ་གཤེགས་ཏེ། དེ་བཞིན་གཤེགས་པ་ཐམས་ཅད་མཉེས་པར་བྱེད་ཅིང་གསུང་གི་གདམས་པ་རྗེས་སུ་ནོད་པར་གྱུར། ཨོཾ་སརྦ་བུདྡྷ་ཀྵེ་ཏྲ་གཙྪནྟུ་སྭཱ་ཧཱ། ཞེས་བརྗོད་ལ་མེ་ཏོག་གཏོར་རོ། །

			དེ་ནས་མཆོད་པ་བྱིན་གྱིས་བརླབས། མཆོད་བསྟོད་བྱ། ཡིག་བརྒྱས་ལྷག་ཆད་ཁ་བསྐངས་ཤིང་ནོངས་པ་གསོལ་བ་སོགས་རྗེས་ཀྱི་ཆོ་ག་ནི་རྗེ་བརྒྱད་པའི་མངོན་རྟོགས་ལས་འབྱུང་བ་བཞིན་བྱའོ། །འདི་ནི་རང་དང་སྐལ་མཉམ་རྣམས་ཀྱིས་འདོན་བདེ་བའི་ཕྱིར་ངག་འདོན་བསྒྲིགས་པ་ཙམ་ཡིན་ལ། འདི་དག་གི་ཁུངས་རྒྱུད་རྒྱ་གཞུང་གང་དུ་གསལ་བ་དང་། སྦྱོར་དངོས་རྗེས་གསུམ་གྱི་ལག་ལེན་དང། དམིགས་རིམ་སོགས་ནི་ཁོ་བོས་ལོགས་སུ་འབྲི་བར་འདོད་པས་དེ་ལས་ཤེས་པར་བྱའོ། །དེ་ལྟར་གཤིན་པོའི་དོན་དུ་བདུན་ཕྲག་གཅིག་གམ་ཞག་ཞེ་དགུའི་བར་དུ་འཁོར་ལོ་སྡོམ་པའི་དཀྱིལ་འཁོར་ཞལ་ཕྱེས་ཏེ། ལྷོ་སྒོའི་ཆོ་ག་རྣམ་པར་དག་པ་བྱས་ན་སྡིག་སྒྲིབ་སྦྱོང་བ་སོགས་ཀྱི་ཕན་ཡོན་ཆེ་བར་མ་ཟད། ཞག་ཞེ་དགུ་འདས་ནས་བྱས་ནའང་ཕན་ཡོན་ཤིན་ཏུ་ཆེ་བར་གསུངས་སོ། །

			དེ་ལྟར་བཅོམ་ལྡན་འདས་དཔལ་འཁོར་ལོ་སྡོམ་པ་ལྷ་ལྔའི་སྒོ་ནས་གཤིན་པོ་རྗེས་སུ་འཛིན་པའི་ཆོ་ག་འདི་ནི་བདག་གི་ཚེ་འདིའི་ལུས་སྐྱེད་པའི་ཕ་དྲིན་པོ་ཆེ། སྔར་བྱིས་པ་ཆུང་ངུའི་དུས་རྒྱལ་མཆོག་བཅུ་དྲུག་པ་ཆེན་པོ་མདོ་ཁམས་ལྷ་ཐོག་གི་རྒྱལ་ཁམས་སུ་ཆིབས་ཀྱི་ཁ་ལོ་བསྒྱུར་བའི་ཚེ་ཞལ་གྱི་དཀྱིལ་འཁོར་མཇལ་ཞིང་། ཀརྨ་དོན་གྲུབ་བཀྲ་ཤིས་ཞེས་མིང་འདོགས་པར་མཛད་པས་ཡུལ་མི་ཐམས་ཅད་ཀྱིས་ཀརྨ་དོན་གྲུབ་ཅེས་འབོད་པ། བླ་མ་ལ་དད་པ། བསྟན་པ་ལ་ལྷག་བསམ། ལས་འབྲས་ལ་ཡིད་ཆེས། ཉེ་རིང་ཀུན་ལ་ཤ་ཞེན་ཕན་འདོགས་སྒྲུབ་པ་སོགས་ཡ་རབས་དྲ་མའི་ངང་ཚུལ་ལྡན་ཅིང། ལྷ་ཆོས་ཀྱི་ལྟ་བ་དང་། མི་ཆོས་ཀྱི་འདུན་མ་བཅས་གང་ལའང་གཞན་དྲིངས་མི་འཇོག་པའི་འཕྲུལ་མཛངས་ཅན། བདག་ལའང་བྱིས་པའི་དུས་སུ་ཡི་གེ་སྦྱོར་ཀློག་ནས་བཟུང་ལེགས་ཉེས་བླང་དོར་གྱི་མིག་དང་པོར་འབྱེད་པའི་དགེ་བའི་བཤེས་གཉེན་དུ་གྱུར་ཅིང། སྤྲུལ་པའི་སྐུ་ཆེན་པོའི་མིང་སྙན་པོ་མ་བཏགས་པའི་གོང་ནས་ཀྱང་བྱིས་པ་ཕལ་དང་མི་མཚུངས་པའི་དད་འདུན་དང་བཀུར་བསྟི་བཟང་པོས་དུས་རྟག་ཏུ་བརྩེ་བས་གཟིགས་ཤིང་། བྱམས་པས་བསྐྱངས་བ་སོགས་བཀའ་དྲིན་གཞལ་དུ་མེད་པའི་བདག་ཉིད་དུ་གྱུར་པ་དེ་ཉིད་རང་ལོ་གྱ་བདུན་པར་ཚེ་ཡི་དུས་བྱས་ནས་ཕ་བུ་གསོན་བྲལ་དུ་གྱུར་པ་ལ། བདུན་ཐ་མའི་བདུན་ཚིགས་ཀྱི་ཆོ་གར་ཐོག་མར་སྤྱན་རས་གཟིགས་རྒྱལ་བ་རྒྱ་མཚོའི་སྒོ་ནས་སྒྲིབ་སྦྱོང་གི་ཆོ་ག་བྱ་བསམ་པ་ཡིན་ཀྱང་། རང་གི་ཉིང་འཁྲུལ་གྱི་སྣང་བ་ལ་བདེ་མཆོག་གི་སྒོ་ནས་བྱ་དགོས་ཟེར་བ་ཞིག་བྱུང་བས། སྤྱིར་རྨི་ལམ་ཚུན་ཆད་བདེན་པར་བཟུང་བ་ནི་རང་ཉིད་ངལ་བའི་རྒྱུ་ལས་མ་འདས་མོད། ཕན་ཡོན་དང་དགོས་པ་ཅུང་ཟད་ཡོད་སྲིད་སྙམ་པས་རང་དགར་ཡལ་བར་འདོར་མ་ནུས་པར་བདེ་མཆོག་གི་ལྷོ་སྒོའི་དཔེ་བཙལ་སྒྲུབ་བྱས་ཀྱང་སྔོན་ཆད་ཀར་ལུགས་ལ་བདེ་མཆོག་གི་སྦྱང་ཆོག་ཡོད་པ་གཏན་མ་མཇལ། 

			སྤྱིར་གཤིན་པོ་རྗེས་འཛིན་ནམ། དུས་མཐའི་ཆོ་ག །ལྷོ་སྒོའི་ཆོ་ག །སྦྱང་ཆོག་གམ་བྱང་ཆོག་ཞེས་སོགས་སུ་གྲགས་པ་འདི་ཉིད་གཙོ་བོ་རྣལ་འབྱོར་རྒྱུད་ངན་སོང་སྦྱོང་རྒྱུད་དུ་སྟོན་པས་རྒྱས་པར་གསུངས་ཤིང་། བླ་མེད་ལའང་དུས་འཁོར་རྩ་རྒྱུད་དང་། དགྱེས་རྡོར་གྱི་རྒྱུད་རྣམས་ལས་གསལ་བར་བསྟན། དེ་ལ་རྒྱུད་ནི་རྒྱུད་གཞན་གྱིས་རྟོགས་པར་བྱའོ་ཞེས་གསུངས་པའི་དགོངས་པ་ལྟར། རྒྱ་བོད་ཀྱི་མཁས་གྲུབ་རྣམས་ཀྱིས་རྒྱུད་སྡེ་གོང་འོག་སྤྱི་དང་། ཁྱད་པར་བླ་མེད་ལ་ལྷོ་སྒོའི་ཆོ་ག་མང་དུ་སྦྱར་བར་མཛད། འདི་ལ་རིས་མེད་བསྟན་འགྲོའི་དཔལ་མགོན་འཇམ་མགོན་བློ་གྲོས་མཐའ་ཡས་ཀྱིས་རྒྱལ་དབང་མཁའ་ཁྱབ་རྡོ་རྗེར་བཀའ་ལན་ཕུལ་བའི་ཡི་གེར། “ལྷོ་སྒོའི་བྱང་ཆོག་འདི་སྦྱོང་རྒྱུད་ནས་བཤད་པ་ཡིན་པས་ཀུན་རིག་གི་ཆ་ལག་ཏུ་སྦྱོར་རྒྱུ་འཕགས་བོད་ཀུན་གྱི་ཕྱག་བཞེས་ཡོངས་གྲགས་ལགས། དེ་སྐབས་བདག་མདུན་བུམ་བསྐྱེད་བཅས་གྲུབ་ནས་ཐུགས་ཀའི་སྒོ་ཕྱེ་སྟེ་ལས་ཀྱི་སེམས་དཔའ་གཉིས་པ་ཞིག་སྤྲོས་པས་ཕྱི་རོལ་དུ་ཆ་གསུམ་གཏོར་མ་བཏང་། མདུན་བསྐྱེད་བདག་འཇུག་ལེན། སླར་ཐུགས་ཀར་ཞུགས་ནས་སྔགས་ཀྱི་ང་རྒྱལ་བཟུང་། བྱང་ཆོག་བདག་བསྐྱེད་ཀྱིས་མཛད་པར་དམིགས། མི་འཁྲུགས་པའི་བྱང་ཆོག་གཞུང་གསལ་མདོར་བསྡུས་དེ་ལ་ཀུན་རིག་ནས་ཁ་བསྐང་སྟེ་ཆོ་ག་བཏང་སྐབས་བདག་བསྐྱེད་ཀྱིས་མཛད་པ་ལས་ཟུར་དུ་མི་དགོས། སྔར་ཀར་ལུགས་པ་རྣམས་ཀྱང་ཕྱག་ལེན་འདི་ལྟར་ལས་བླ་མེད་རྒྱུད་སྡེ་ལ་སྦྱོར་རྒྱུ་མཛད་སྲོལ་མི་སྣང་། ཕྱིས་སུ་རྗེ་པདྨ་ཉིན་བྱེད་དང་། རྗེ་བཅུ་བཞི་པ་རྣམ་གཉིས་ནས་བདེ་ཕག་གི་བསྙེན་སྒྲུབ་ཙམ་ལས་ཀུན་རིག་གི་བསྙེན་པ་མཛད་རྒྱུ་མ་བྱུང་འདུག་པས་སྤྱི་རྒྱུགས་སུ་མི་འཁྲུགས་པ་དང་། དམིགས་བསལ་བྱང་ཆོག་ཆེ་བ་དགོས་རིགས་ཕག་མོར་ཀུན་རིག་ལྷོ་སྒོ་སྦྱར་རྒྱུ་མཛད་སྲོལ་འདུག །དེ་སྐབས་བདག་བསྐྱེད་བསྡུ་ལྡང་བྱས་པའི་ཐུན་མཚམས་ཀྱི་རྣལ་འབྱོར་མ་དེས་མདུན་བུམ་བདག་འཇུག་ལྷོ་སྒོ་སོགས་མཛད་པར་བསྒོམ་པ་ལས་ཅི་ཡོད། བདེ་མཆོག་ལ་ནི་གཏན་ནས་སྦྱར་སྲོལ་མེད། རྒྱལ་རྒྱམ་རང་གཞུང་དུ་གསལ་བ་ལྟར་ལགས། ” ཞེས་བཀའ་སྩལ་བ་མཇལ་བས་རེ་ཞིག་ཐེ་ཚོམ་གྱི་གནས་སུ་གྱུར།

			འོན་ཀྱང་ཞིབ་ཏུ་བརྟགས་ན་འཇམ་མགོན་བླ་མའི་གསུང་དེ་ནི་དགོངས་པ་ཅན་དུ་སྣང་སྟེ། བླ་མེད་ལ་ལྷོ་སྒོའི་ཆོ་ག་སྦྱོར་བའི་ཕྱག་སྲོལ་སྒྲུབ་བརྒྱུད་ཀརྨ་ཀཾ་ཚང་ལ་སྔར་ནས་ཡོད་པ་ནི་ཆོས་རྗེ་རང་བྱུང་རྡོ་རྗེས་མཛད་པའི་སྤྱན་རས་གཟིགས་ཀྱི་སྒོ་ནས་སྒྲིབ་པ་སྦྱོང་བའི་ཆོ་ག་ཞེས་པ་ལས། “སྭ་བྷཱ་ཝས་དཀྱིལ་འཁོར་གྱི་འཁོར་ལོ་དང་བཅས་པའི་རྒྱལ་བ་རྒྱ་མཚོའི་ལྷ་བསྐྱེད་པའམ། ཡང་ན་པདྨ་ཅོད་པན་གྱི་རྒྱུད་ལ་སོགས་པ་ནས་བྱུང་བ་ལྟར་བྱེད་ནའང་སོ་སོའི་ཆོ་གས་བསྐྱེད་དོ།” ཞེས་གསུངས་པ་དང་། དེའི་རྗེས་སུ་འབྲངས་ནས་རྗེ་ཞྭ་དམར་གཉིས་པ་མཁའ་སྤྱོད་དབང་པོ་དང་། ཞྭ་དམར་ལྔ་པ་དཀོན་མཆོག་ཡན་ལག་དང་། རྗེ་དཔའ་བོ་གཙུག་ལག་ཕྲེང་བ་སོགས་ཀྱིས་རྒྱལ་བ་རྒྱ་མཚོ་ལ་བརྟེན་པའི་ལྷོ་སྒོའི་ཆོ་ག་མཛད་པ་ཡོད་ཅིང་། རྒྱལ་རྒྱམ་ནི་བླ་མེད་ཀྱི་རྒྱུད་སྡེར་གཏོགས་པ་ཡོངས་གྲགས་ཡིན་ལ། རང་ལུགས་ཀྱིས་བླ་མེད་ཕ་རྒྱུད་དུ་བཞེད། དེས་ན་བླ་མེད་ཀྱི་རྒྱུད་སྡེར་ལྷོ་སྒོའི་ཆོ་ག་སྦྱར་བའི་ཕྱག་སྲོལ་ནི་བརྒྱུད་པ་འདིར་མ་མཐའ་ཡང་ཆོས་རྗེ་རང་བྱུང་རྡོ་རྗེའི་སྐབས་ཙམ་ནས་ཡོད་པར་མངོན་ལ། འཇམ་མགོན་བླ་མ་ཉིད་ཀྱིས་ཀྱང་བཀའ་ལན་དེ་ཉིད་ཀྱི་འཕྲོས་སུ་དུས་ཕྱིས་སི་ཏུ་པདྨ་ཉིན་བྱེད་དང་། རྗེ་བཅུ་བཞི་པ་ཐེག་མཆོག་རྡོ་རྗེ་རྣམ་གཉིས་ཀྱི་སྐབས་རྡོ་རྗེ་ཕག་མོར་ཀུན་རིག་གི་ལྷོ་སྒོའི་ཆོ་ག་སྦྱར་སྲོལ་བྱུང་བར་གསུངས་པ་དང་། རྒྱལ་རྒྱམ་རང་གཞུང་དུ་གསལ་ལུགས་གསུངས་པ་དེས་སྔགས་བླ་མེད་ལ་ལྷོ་སྒོའི་ཆོ་ག་སྦྱར་བ་ནི་རྒྱུད་ཀྱི་དགོངས་པར་མི་འགལ་བ་ཙམ་དུ་མ་ཟད། རང་ལུགས་ཀྱི་བླ་མ་གོང་མ་རྣམས་ཀྱི་ཕྱག་བཞེས་དང་མཐུན་པ་ཡང་རྟོགས་པར་ནུས་སོ། །

			ཁྱད་པར་འཁོར་ལོ་བདེ་མཆོག་ལ་ལྷོ་སྒོའི་ཆོ་ག་སྦྱར་བའི་ཕྱག་སྲོལ་ཀར་ལུགས་ལ་དེ་སྔོན་མེད་པ་ཙམ་ལས། སྤྱིར་བཀའ་བརྒྱུད་ལ་མ་བཞུགས་པ་མིན་ཏེ། བདེ་མཆོག་སྙན་བརྒྱུད་ལ་རས་ཆུང་ལུགས་དང་། དྭགས་པོའི་ལུགས། ངམ་རྫོང་ལུགས་གསུམ་དུ་ཡོད་པ་ལས། རས་ཆུང་ལུགས་ནི་དུས་ཕྱིས་གཙོ་བོ་འབྲུག་པ་བཀའ་བརྒྱུད་ལ་བཀའ་བབ་ཅིང་། བྱ་འཇམ་དབྱངས་ཆོས་ཀྱི་གྲགས་པ་ཞེས་རྗེ་བདུན་པ་ཆོས་གྲགས་རྒྱ་མཚོའི་ཞལ་སློབ་ཏུ་གྱུར་པའི་མཁས་གྲུབ་ཆེན་པོ་དེ་ཉིད་ཀྱིས་མཛད་པའི་བདེ་མཆོག་སྙན་བརྒྱུད་ལ་བརྟེན་པའི་གཤིན་པོ་རྗེས་སུ་འཛིན་པའི་ཆོ་ག་ཐུགས་རྗེའི་ལྕགས་ཀྱུ་ཞེས་བྱ་བ་ཞིག་ཀྱང་བཞུགས་ཤིང་། རིག་པས་དཔྱད་ནའང་གཤིན་པོ་རྗེས་འཛིན་གྱི་ཆོ་ག་འདི་ཉིད་རང་ལུགས་ལ་རྒྱུད་སྡེ་གོང་འོག་ཙམ་དུ་མ་ཟད་མདོ་ཆོག་ལའང་སྦྱར་བའི་ཆོ་ག་འཇམ་མགོན་བླ་མ་ཉིད་ཀྱིས་མཛད་པ་ཡོད་ཅིང་། ཁྱད་པར་རྗེ་བཅུ་བཞི་པ་སོགས་ཀྱིས་རྡོ་རྗེ་ཕག་མོ་ལ་སྦྱར་བར་གསུངས་པ་དེ་ལྟར་ན། བདེ་ཕག་གཉིས་དཀྱིལ་འཁོར་གཅིག་གི་ཡི་དམ་གྱི་ལྷ་ཡབ་ཡུམ་ཡིན་པས། ཕག་མོ་ལ་ལྷོ་སྒོའི་ཆོ་ག་སྦྱར་རུང་ལ་བདེ་མཆོག་ལ་སྦྱར་མི་རུང་བའི་རྒྱུ་མཚན་བཤད་དཀའ་བར་སྣང་ངོ་། །

			སྤྱིར་ངན་སོང་སྦྱོང་རྒྱུད་ནས་གསུངས་པའི་གཤིན་པོ་རྗེས་འཛིན་གྱི་ཆོ་ག་བླ་མེད་ལ་སྦྱར་ཆོག་མིན་ཐད་སྔོན་གྱི་མཁས་པའི་བཞེད་ཚུལ་མི་འདྲ་བ་ཡོད་པར་སྣང་སྟེ། དཔལ་ལྡན་ས་སྐྱ་པར་མདོ་སྔགས་གཉིས་ཀ་ལ་མཁས་པ་གསུམ་དུ་གྲགས་པའི་ཡ་གྱལ། སྟག་ཚང་ལོ་ཙཱ་བ་ཤེས་རབ་རིན་ཆེན་གྱིས་མཛད་པའི་གཤིན་པོ་རྗེས་འཛིན་སྒྲིབ་པ་ཀུན་སྦྱོང་ཞེས་བྱ་བ་ལས། “སྤྱིར་གཤིན་པོ་རྗེས་འཛིན་ཤིན་དུའང་འཐད་མོད་ཀྱི། དེ་ནི་བཅོམ་ལྡན་འདས་ཉིད་ཀྱིས་དེའི་ཆེད་དུ་གསུངས་པས་ཀུན་རིག་ཉིད་ལ་བརྟེན་པར་རིགས་ཀྱི། རྣལ་འབྱོར་བླ་མེད་ཀྱི་ཉམས་ལེན་ཁྱད་པར་ཅན་རྣམས་གཤིན་ཆོག་ལ་འཁྱེར་བ་ནི་ཤིན་ཏུ་མི་རིགས་སོ་ཞེས་སྔགས་ཀྱི་ལམ་ཁྱད་ལ་མཁས་པར་རློམ་པ་དག་ཟེར་རོ། །འོ་ན་དུས་འཁོར་རྩ་རྒྱུད་དང་། རྡོ་རྗེ་གུར་དང་། རྡོ་རྗེ་མཁའ་འགྲོ་སོགས་ལས་གསུངས་ཤིང་། གྲུབ་ཆེན་སྭ་དྷུ་པུ་ཏྲས་དུས་ཐ་མའི་ཆོ་ག་དུས་འཁོར་ལ་དང་། གུར་འགྲེལ་ལྷའི་རིགས་ཀྱི་བརྟུལ་ཞུགས་ཀྱིས་མཛད་པར་གཤིན་ཆོག་གུར་རིགས་བསྡུས་མ་དང་། ནག་པོ་པས་གཤིན་ཆོག་ཀྱེ་རྡོར་ལ་དང་། རོ་བསྲེག་ཀྱེ་རྡོར་དང་གཤིན་རྗེ་གཤེད་ལ་དང་། ཨཱརྱ་དེ་བས་རོ་བསྲེགས་དང་། སྟོང་ཉིད་ཏིང་ངེ་འཛིན་རྡོ་རྗེས་གཤིན་པོ་བདེ་གཤེགས་གནས་ལ་འགོད་པའི་ཆོ་ག་གསང་འདུས་ལ་སྦྱར་བ་སོགས་མི་འཐད་པར་འདོད་དགོས་པའམ། ཡང་ན་ཀུན་རིག་ལས་གཞན་པའི་གཤིན་ཆོག་ཁོ་བོས་མ་མཐོང་པས་མེད་དོ་ཞེས་སྨྲོས་ཤིག །རིགས་པ་ཡང་བླ་མེད་ཟབ་པས། སྤྱིར་གཞན་རྗེས་སུ་འཛིན་པའི་ཆོས་མ་ཡིན་ནོ་ཞེས་སམ། རུང་ཀྱང་དེའི་སྣོད་རུང་གི་གཤིན་པོ་མེད་དོ་ཞེས་སྨྲ་དགོས་ན་དེ་ཡང་མི་འཐད་དོ། །འོན་ཀྱང་གསོན་དུས་ཀྱི་བླ་མེད་ཀྱི་དབང་རྫོགས་པར་མ་ཐོབ་པ་ལ་ནི། ཁྲུས་དང་བུམ་དབང་ཙམ་ནས་རིམས་ཀྱིས་གཞུག་པ་སོགས་ནི་གཞུང་དེ་དག་ལས་གསུངས་སོ། །” ཞེས་མཁས་པ་གཞན་གྱི་བཞེད་ཚུལ་དང་། རང་ལུགས་བླ་མེད་ལ་གཤིན་པོ་རྗེས་འཛིན་གྱི་ཆོ་ག་སྦྱར་རུང་བའི་ལུང་རིགས་དཔེ་གསུམ་གྱི་སྒྲུབ་བྱེད་མང་པོ་བཀོད་པར་མཛད་ཅིང་། ས་སྐྱའི་དཀར་པོ་རྣམ་གསུམ་གྱི་ཡ་གྱལ་རྗེ་བཙུན་གྲགས་པ་རྒྱལ་མཚན་གྱིས་མཛད་པའི་བདེ་མཆོག་གི་དུས་ཐ་མའི་ཆོ་ག་ཞེས་པ་ཞིག་ཀྱང་བཞུགས།

			དེ་བཞིན་རྗེ་ཙོང་ཁ་པ་ཆེན་པོའི་དགོངས་པ་ལྟར་སྲས་ཀྱི་ཐུ་བོ་འདུལ་འཛིན་གྲགས་པ་རྒྱལ་མཚན་གྱིས་མཛད་པའི་ཀུན་རིག་ཊཱིཀ་ཆེན་ལས། “རྣལ་འབྱོར་བླ་མེད་སོགས་ཀྱི་དཀྱིལ་འཁོར་གཞན་གྱི་སྒོ་ནས་གཤིན་པོའི་དོན་དུ་ཆོ་ག་བྱེད་པར་འདོད་ན་ཡང་། རྣམ་ཤེས་འགུགས་པ་སོགས་ཀྱི་བདེན་སྟོབས་བརྗོད་པའི་ཚེ། དཀྱིལ་འཁོར་གྱི་གཙོ་བོ་གང་ཡིན་པའི་མཚན་དང་། རྩ་རིག་གི་གནས་སུ་རང་རང་གི་ཡི་གེ་བརྒྱ་པ་བརྗོད་ཅིང་། ལྷོ་སྒོའི་ཆོ་ག་གཞན་ཐམས་ཅད་འདི་བཞིན་དུ་བྱས་ལ། བདག་མདུན་གྱི་དཀྱིལ་འཁོར་བསྒྲུབ་པ་དང་། དབང་བསྐུར་བ་སོགས་རང་རང་གི་གཞུང་ལས་འབྱུང་བ་ལྟར་བྱའོ། །” ཞེས་རྣལ་འབྱོར་བླ་མེད་སོགས་ཀྱི་དཀྱིལ་འཁོར་གཞན་ལའང་གཤིན་པོ་རྗེས་འཛིན་གྱི་ཆོ་ག་སྦྱར་ཚུལ་གསལ་བར་གསུངས་པ་ལྟར། དགེ་ལྡན་པའི་ཆོས་བརྒྱུད་འཛིན་པ་མཁན་པོ་ནོ་མོན་ཧན་བློ་བཟང་བསྟན་འཛིན་རྒྱལ་མཚན་གྱིས་མཛད་པའི་བདེ་མཆོག་གི་སྒོ་ནས་གཤིན་པོའི་ཆོ་ག་མཁའ་སྤྱོད་མྱུར་ལམ་ཞེས་པ་དང་། ལྕང་སྐྱ་རོལ་པའི་རྡོ་རྗེས་མཛད་པའི་འཁོར་ལོ་སྡོམ་པ་དྲིལ་བུ་ལུགས་ཀྱི་སྒོ་ནས་ལྷོ་སྒོའི་ཆོ་ག་བྱ་ཚུལ་སྡིག་སྒྲིབ་སྦྱོང་བྱེད་ཟླ་བའི་འོད་ཟེར་ལྟ་བུས་མཚོན་རི་བོ་དགེ་ལྡན་པར་གསང་བདེ་འཇིགས་གསུམ་སོགས་བླ་མེད་ལ་སྦྱར་བའི་གཤིན་པོ་རྗེས་འཛིན་གྱི་ཆོ་ག་མང་དུ་བཞུགས་སོ། །

			མདོར་ན་མདོ་སྔགས་གཉིས་ཀ་ལ་མཁས་པའི་བླ་མ་གོང་མ་མང་པོས་བླ་མེད་སྤྱི་དང་། བྱེ་བྲག་ཏུ་འཁོར་ལོ་བདེ་མཆོག་གི་སྒོ་ནས་གཤིན་པོ་རྗེས་འཛིན་གྱི་ཆོ་ག་བྱ་རུང་བ་ཞལ་གྱིས་བཞེས་ཤིང་དེའི་ཆོ་གའང་མང་དུ་མཛད་པ་དེ་ལྟར་དང་། ཁྱད་པར་རང་ལུགས་ལ་རྗེ་བཅུ་བཞི་པ་ཐེག་མཆོག་རྡོ་རྗེ་སོགས་ཀྱིས་ཕག་མོའི་བསྙེན་པ་མཛད་པ་ལ་བརྟེན་ནས་ཕག་མོའི་སྒོ་ནས་ལྷོ་སྒོའི་ཆོ་ག་མཛད་པར་གསུངས་པ་ལྟར་ན། བརྒྱུད་པ་འདིར་ལོ་གསུམ་ཕྱོགས་གསུམ་གྱི་སྒྲུབ་པ་མཐར་ཕྱིན་པ་ཞིག་ཡིན་ཚེ་བདེ་མཆོག་གི་བསྙེན་སྒྲུབ་མ་ཐེམས་པ་ཕལ་ཆེར་མེད་པ་ལྟ་བུ་ཡིན་པས། ཁོ་བོ་ཅག་ནས་ད་རེས་ཡི་དམ་འདིའི་སྒོ་ནས་གཤིན་པོ་སྒྲིབ་སྦྱོང་གི་ཆོ་ག་ཞིག་བསྒྲིག་ཐུབ་ཚེ་དེས་ཀྱང་དཔལ་འཁོར་ལོ་བདེ་མཆོག་གི་སྒོ་ནས་འབྲེལ་ཚད་དོན་ལྡན་གྱི་ཕྲིན་ལས་ཕྱོགས་མཐར་འཕེལ་བའི་ཞབས་འདེགས་སུ་འགྱུར་སྲིད་པ་སོགས་ཀྱི་དགོས་པ་དང་རྒྱུ་མཚན་དུ་མ་ཡོད་པར་མཐོང་ནས། བུ་སྟོན་ཐམས་ཅད་མཁྱེན་པས་མཛད་པའི་ཀུན་རིག་གི་དཀྱིལ་ཆོག་ལས་སྒྲིབ་རྒྱུན་གཅོད་དང་། རྗེ་བདུན་པའི་ཀུན་རིག་ཆེན་མོ་ངན་འགྲོ་ཡོངས་སྦྱོང་དང་། ཀུན་རིག་འབྲིང་པོ། ཞྭ་དམར་བཞི་པའི་ཀུན་རིག་སློབ་མའི་འདོད་སྐོང་། རྗེ་བརྒྱད་པའི་རྣལ་འབྱོར་རྒྱུད་ཀྱི་རྣམ་བཤད་ཐར་འདོད་གྲོལ་སྟེར། རྗེ་བརྒྱད་པ་དང་ཞྭ་དམར་ལྔ་པ་ཡབ་སྲས་ཀྱིས་མཛད་པའི་ཀུན་རིག་རྣམ་གྲོལ་སྒོ་ཆེན། རྗེ་དཔའ་བོའི་ཀུན་རིག་འབྲིང་པོ། རྒྱལ་ཚབ་དྲུག་པ་ནོར་བུ་བཟང་པོའི་ཀུན་རིག་ངན་འགྲོའི་མུན་འཇོམས་སོགས་རང་ལུགས་ཀྱི་ཡིག་ཆ་རྣམས་ལ་གཞི་བཅོལ་ཞིང་། གཞན་ཡང་བོ་དོང་པན་ཆེན་དང་། པཎ་ཆེན་བྱམས་པ་གླིང་པས་མཛད་པའི་ཀུན་རིག་གི་ཡིག་ཆ་དང་། རྗེ་བཙུན་གྲགས་པ་རྒྱལ་མཚན་གྱིས་མཛད་པའི་གཞན་ཕན་འོད་ཟེར་དང་། ངོར་ཆེན་ཀུན་དགའ་བཟང་པོའི་གཞན་ཕན་མཐའ་ཡས་ཏེ་ས་ངོར་གྱི་མཁས་པ་རྣམས་ཀྱིས་མཛད་པ་དང་། རྗེ་ཙོང་ཁ་པའི་གསུང་ལྟར་འདུལ་འཛིན་གྲགས་པ་རྒྱལ་མཚན་གྱིས་མཛད་པའི་ཀུན་རིག་གི་ཆོ་ག་དང་། རྣམ་བཤད་ཆེན་མོ་སོགས་རི་བོ་དགེ་ལྡན་པའི་མཁས་པས་མཛད་པ་དང་། བྱ་འཇམ་དབྱངས་ཆོས་གྲགས་ཀྱིས་མཛད་པའི་བདེ་མཆོག་སྙན་བརྒྱུད་ལས་གཤིན་པོ་རྗེས་འཛིན་ཐུགས་རྗེའི་ལྕགས་ཀྱུས་མཚོན་གྲུབ་མཐའ་རིས་མེད་ཀྱི་མཁས་གྲུབ་རྣམས་ཀྱིས་མཛད་པའི་བདེ་མཆོག་གི་ལྷོ་སྒོའི་ཆོ་ག་སོགས་ལའང་ལྟ་རྟོག་ཅི་ནུས་བྱས་ཏེ་དམ་པ་རྣམས་ཀྱི་གསུང་དང་མི་འགལ་བར་སྒྲུབ་པ་པོ་ནི། དཔལ་ཀརྨ་པའི་མཚན་གྱི་བྱིན་རླབས་ཙམ་ཕོག་པ། ཨོ་རྒྱན་འཕྲིན་ལས་རྡོ་རྗེར་འབོད་པའི་གྱི་ན་བ་དེས་ཤིང་འབྲུག་ལོའི་ཆུ་སྟོད་ཟླ་བའི་ཚེས་ ༦ (སྤྱི་ལོ་ 2024 ཟླ་ 7 ཚེས་ 12) ཉིན་ལེགས་པར་གྲུབ་པར་བགྱིས་པ་ལ། སླར་ཡང་ཤིང་མོ་སྦྲུལ་གྱི་ལོའི་ནག་པ་ཟླ་བའི་ཚེས་ ༢༥ (སྤྱི་ལོ་ 2025 ཟླ་ 5 ཚེས་ 22 ཉིན་) མཁའ་འགྲོ་འདུ་བའི་དུས་སུ་ཞུ་བཅོས་ཅུང་ཟད་བགྱིས་པ་ལ་འགལ་འཁྲུལ་ནོངས་པ་ཅི་ཡོད་བླ་མ་དང་ཡི་དམ་དབྱེར་མ་མཆིས་པའི་དྲུང་དུ་བཤགས་ཤིང་། རྣམ་པར་དཀར་བའི་དགེ་བ་ཅི་མཆིས་པ་བདག་གི་ཕ་རྒན་དམ་པས་གཙོར་བྱས་མཁའ་ཁྱབ་སེམས་ཅན་ཚེ་ལས་འདས་ཚད་ཐམས་ཅད་བཅོམ་ལྡན་འདས་དཔལ་འཁོར་ལོ་སྡོམ་པའི་གོ་འཕང་མྱུར་བ་ཉིད་དུ་འཐོབ་པའི་རྒྱུར་གྱུར་ཅིག་གུ། །སརྦ་མངྒ་ལཾ།། །།

